
EXPO ZARAGOZA 2008

Expo Zaragoza 2008n, uztailaren 5ean, larunbatean, Pirinioetako Haranen Eguneko ospakizunak eginen dituzte

Igandean, uztailaren 6an, txupinazoa botako dute Nafarroako Pabiloian, Sanferminen hasiera dela-eta

Osteguna, 2008ko uztailaren 3a. Expo Zaragoza 2008n, uztailaren 5ean, larunbatean, Pirinioetako Haranen Eguneko ospakizunak eginen dituzte. Jardunaldian Nafarroako Mendialdeko herrietako folklorea emanen dute ezagutzera, eta programaren baitan, kalejira eginen dute, Nazioarteko Erakusketako esparruan barrena, mendialdeko kultur eta arte taldeekin. 

Era berean, Alberto Catalán Erakundeekiko Harremanetarako eta Gobernuaren Eledunaren Departamentuko kontseilariak eta Begoña Sanzberro Landa Garapen eta Ingurumen Departamentuko kontseilariak harrera eginen diete Pirinioetako haranetatik ekitaldira bilduko diren hamar agintariei. Ekitaldia 17:00etan eginen dute, Nafarroako Pabiloian. 

Aipaturiko agintariak honako hauek dira: Zaraitzu Ibarretik, Juan Manuel Tohane, Otsagabiako alkatea, Tomás Iriarte, Orontzeko alkatea, Juan José Layana, Ezkarozeko alkatea, eta Juana María Induráin, Sartzeko alkatea; eta Erronkaribartik, Jesús Javier Ederra, Uztarrozekoa, Ángel Luis de Miguel, Izabakoa, Pedro José Cherrail, Urzainkikoa; Agapito Boj, Erronkarikoa, Ignacio Ayerra, Burgikoa, eta Marcelino Landa, Erronkaribarko Batzarreko idazkaria. 
Pirinioetako Haranen Eguneko ospakizunen baitan, kalejira eginen dute Expo Erakusketako esparruan barrena. Foru Komunitatearen iparraldeko lau kultur talde arituko dira: Zubietako joaldunak, Otsagabiako dantzariak, Elizondoko musika banda, eta Uharteko Ardanbera fanfarrea. Kalejiran 75 artistek parte hartuko dute. 

Kalejira 17:30etik 19:00etara bitarte eginen dute, Expo esparruko zenbait kaletan barrena. Zehazki, Espainiako Pabiloiaren, Ibai Akuarioaren eta Anfiteatroaren artean eginen dute, plaza tematikoen eta Ebro ibaiaren ondoan dagoen korridorean barrena. 
Sanferminen hasiera Nafarroako Pabiloian 
Igandean, uztailaren 6an, Nafarroako Pabiloiak txupinazoa botako du Expo Zaragoza Erakusketan, Sanferminen hasiera dela-eta. Ekitaldia Nafarroako erakustokiaren ondoan eginen dute, eguerdiko hamabietan, eta Alberto Catalán Erakundeekiko Harremanetarako eta Gobernuaren Eledunaren Departamentuko kontseilaria bertara bilduko da. 

Ekitaldian Valtierrako Musika Banda eta “Virgen de Nieva” abesbatza arituko dira. Pabiloiaren inguruetan, giroa alaitzeko, ordu erdiko kontzertua eskainiko dute 140 artistek (60, abesbatzakoak, eta 80, musika bandakoak). Sanferminetan ohikoak diren kantak jo eta abestuko dituzte (kalejirak, jotak, “peñen” abestiak, eta Riau Riau, besteak beste). 

Ordu berean, Aragoiko hiriburuko hirigune historikoan dagoen Nafarroako Etxean txupinazoa botako dute, Sanferminen hasiera dela-eta. Ekitaldian Artaxoako “Zurriagalde” Musika Banda arituko da. 
Banda duela 12 urte sortu zuten, eta bertako 50 bat musikari joanen dira datorren igandean Zaragozara, Ricardo Oficialdegui zuzendari dutela. Sanferminetan ohikoak diren kantak joko dituzte. Hasteko, Nafarroako Etxean arituko dira (Santiago kaleko 27. zenbakian), eta ondoren, ordubeteko kontzertua eskainiko dute (12:30etik 13:30era) Pilar Enparantzaren ondoan dagoen agertokian. 

Igande arratsaldean, 20:30ean, Valtierrarako Musika Bandak eta “Virgen de Nieva” Abesbatzak beste kontzertu bat eskainiko dute, Sanfermin bezpera girotzeko. Kontzertua Pilar Enparantzaren ondoan eskainiko dute. Hasteko, Nafarroako Ereserkia eskainiko dute, eta ondoren, zarzuela, opera eta Nafarroako eta Aragoiko folklorea izanen dira entzungai. 

Uztailaren 7an, San Fermin egunean, Zaragozako Nafarroako Etxeak meza antolatu du Pilar Andre Mariaren Basilikan. Mezaren ondoren, Pilar Enparantzako agertokian, Cortesko Musika Banda arituko da. Ikuskizunean 45 musikarik parte hartuko dute, eta errepertorio zabala eskainiko dute. Amaitzeko dianei eta Iruñeko zezenketei buruzko abestiak joko dituzte. 
Sanferminetako programaren baitan, uztailaren 4an (ostirala), 20:30ean, Aragoiko eta Nafarroako joten emanaldia eskainiko du San Fermin taldeak, Pilar Enparantzaren ondoan. Uztailaren 5an (larunbata), berriz, Andosillako Musika Bandak kontzertua eskainiko du, leku eta ordu berean. 

Nafarroak munduarekin bat eginen du Kulturen Balkoian
Uztailaren 12an eta 13an, Foru Komunitateak beste erakusleiho bat izanen du, munduaren aurren jartzeko: Kulturen Balkoia, Nazioarteko Erakusketak bertan parte hartuko duten herrialde eta lurraldeetako folklorea ezagutzera emateko sortu duen gunea.

Bertarako, Nafarroako Gobernuak jarduera programa bat antolatu du. Hain zuzen ere, musika bandak, dantza taldeak eta jota taldeak arituko dira, uztailaren 12an (larunbata), 17:00etatik 21:00etara, eta uztailaren 13an (igandea), 11:00etatik 12:00etara eta 13:00etatik 14:00etara. 

Uztailaren 12an arituko diren taldeak honako hauek dira:

- Cascanteko Udal Musika Banda: 1992an sortu zuten, Gabriel Lucasen zuzendaritzapean, eta harrezkero Espainia, Austria eta Frantziako leku askotan jo izan du. Uztailaren 12an, musika bandako 45 musikari Expo Zaragoza Erakusketara joanen dira, eta aragoarren gustuko izanen den errepertorioa eskainiko dute. 

- Monteagudoko Dantza Taldea: Monteagudoko 26 artista (txistulari 1, 3 gaita-jotzaile eta 22 dantzari) Expo Zaragoza Erakusketara joanen dira. Monteagudoko makil dantza osatzen duten dantzetan oinarrituko da euren emanaldia. Taldea 1988. urtean sortu zuten; beraz, aurten hogei urte beteko ditu. 
- Tafallako “Hermanas Flamarique” Jota Eskola eta Tafallako Errondaila: Bi taldeek kontzertua eskainiko dute Expo Zaragoza Erakusketan, eta bertan, Nafarroako eta Sanferminetako eszena ezagunenak eta jotak (banaka zein binaka) eskainiko dituzte. Jota Eskolako 25 bat ikasle eta Tafallako Errondailako 8 kide arituko dira. 

Uztailaren 13an arituko diren taldeak honako hauek dira:

- Milagroko Musika Banda: taldeak, musikaren eta kontalari baten laguntzarekin, Sanferminetako egun bateko unerik garrantzizkoenak ekarriko ditu gogora. Besteak beste, entzierroa, erraldoi eta buruhandien desfilea, eta arratsaldeko zezenketa ekarriko dituzte gogora. Martín Martínezen zuzendaritzapean, 65 bat musikarik parte hartuko dute kontzertuan. 

- Ablitasko “Mendianike” Dantza Taldea: Ablitasko tradiziozko dantzak eskainiko dituzte, eta baita Ablitasko Makil Dantza, “Baile del Plego” delakoa, eta Nafarroako dantzarik ezagunenetako batzuk ere (Tuterako Jota edo Lizarrako Larrain Dantza, esaterako). Emanaldian 30 bat artista arituko dira. (






Oharra: Expo esparruan eginen dituzten ekitaldien berri eman nahi duten hedabideek lehenbailehen eskuratu beharko dute egiaztagiria � HYPERLINK "http://www.expozaragoza2008.es" ��www.expozaragoza2008.es� webgunean. 

